
Ming yillar davomida shakllangan urf-odat, marosim, adabiyot, san’at muallaq holda, 

o’zga xalqlardan bekitiqcha paydo bo’lib rivojlanmagan. Aksincha, biz bilan qadimdan yonma-

yon, jon qo’shni sifatida hayot kechirib kelayotgan qardosh qozoq, qirg’iz, turkman, tojik va 

ozarbayjon xalqlarining bevosita ishtiroki, hamrohligida yaralgan, taraqqiy topgan, hatto 

jahonning ko’plab boshqa xalqlari vakillarining ham bu qadimiy madaniyatning taraqqiy 

topishida muayyan hissasi bor. Aslida udumlar, an’analardan ko’zda tutilgan maqsad nima? 

Udumlarning hayotdagi o’rni, mavqeyi qanday bo’lishi kerak? Biz turli zamonlarda turlicha 

siyosatdan kelib chiqib muayyan g’oyalar yaratamiz. Bu g’oyalarni mafkura darajasiga 

ko’taramiz, qonunlashtiramiz. Udum ham qonun, udum ham mafkura. Nazarimda, bizni ming 

yillar davomida balo-qazolardan asrab kelgan ham, boshi berk ko’chalarga kirib 

qolmasligimizni ta’minlagan ham shu udum, an’ana, xalqona donishmandlik namunasi bo’lgan 

buyuk didaktikadir. Har bir taraqqiy etgan, madaniyatli xalqning o’z tili, urf-odati, adabiyoti, 

osori-atiqalari, an’anaviy moddiy va ma’naviy boyliklari bo’ladi. 

Tilimizda ayni bir so’z umumiy leksik sistemadan ham, sohaviy leksik sistemadan ham 

joy olib, muayyan paradigmaning a’zosi bo’lishi mumkin. Bunday xususiyatga ega so’zlar 

tilimizda ko’pchilikni tashkil etadi. Masalan, “Chaqirdi” so’zi umumiy leksik sistemada “bir 

subyektni ikkinchi subyekt tomonidan o’ziga da’vat etmoq” ma’nosi bilan “baqirmoq”, “da’vat 

etmoq” singari so’zlar bilan bir paradigmani hosil qilsa, “chaqirdi” shakli barqarorlashgan, 

yaxlitlashgan holda maxsuslashgan ma’noga ega bo’ladi va to’ydan so’ng qiz tomonning kuyov 

va kelin hamda ularning yaqinlariga beriladigan ziyofat, ma’rosim ma’nosida qo’llaniladi va 

“unashtirdi”, “yuzochdi” singari so’zlar bilan bir paradigmani hosil qiladi. Bundan tashqari 

“chaqirdi” so’zi o’zida yuqoridagi ma’nolardan tashqari, ma’lum bir xalq vakillariga xos 

milliylikni, urf-odat va an’anani, marosimni ifodalaydi. Tilimizda mavjud barcha ana shunday 

xususiyatga so’zlar “Etnografizmlar” yoki “Etnografik so’zlar” deb ataladi.  

mailto:gulmurodovasobira@gmail.com
https://doi.org/10.47390/978-9910-09-259-6/uzb-IV/No-29

Hozirgi zamon dunyo tilshunosligida har bir xalq tilining milliy o’ziga xosligi aks etgan 

lug’aviy birliklar asosan etnosemantik, antropolingvistik va etnolingvistik yo’nalishlarda 

tadqiq etilmoqda. Natijada muayyan hududga mansub etnografizmlar o’sha joyda shakllangan 

moddiy va ma’naviy madaniyatining semiotik, ya’ni ramziy tili ekanligi aniqlandi. Etnosning 

moddiy va ma’naviy madaniyatini ijtimoiy konteksda o’rganish asosida etnografik lakunalarni 

umummilliy (etnik), hududiy va dialektal tiplarga bo’lib tasniflash imkoni yuzaga keldi. Til, 

etnos va madaniyatning yaxlit tizim ekanligini isbotlagan bunday zamonaviy tadqiqotlarning 

xulosalari va ilmiy-nazariy konsepsiyalari turkiy tillar etnografik leksikasini, shu jumladan, 

Qoraqalpog’iston qozoqlari etnografizmlarini tarixiy-retrospektiv va qiyosiy-tipologik 

usullarda keng ko’lamda tadqiq etishga asos bo’ladi.  

Mamlakatimiz mustaqillikka erishgandan keyin Respublikada istiqomat qilayotgan 

barcha xalqlarning tili, moddiy va ma’naviy madaniyati, folklori va urf-odatlarini saqlab 

qolish, an’anaviy merosni yanada rivojlantirish, qadriyatlarni tadqiq va targ’ib etish uchun 

keng imkoniyatlar yaratildi. Tilshunos olimlar tomonidan ikki va ko’p tilli lug’atlarning 

yaratilishi, izohli, etimologik va terminologik lug’atlar yuzaga kelganligi, shevalarning leksik, 

morfologik va fonetik xususiyatlari chuqur o’rganilganligi dialektal leksikaning hududiy 

xossalarini aniqlash tamoyillarini mukammallashtirdi. Ayniqsa, mamlakatimizda yashovchi 

qozoq, tojik, turkman va qirg’izlarning tili va folklorini o’rganish xalqlar o’rtasidagi o’zaro 

do’stlik va yaqin qo’shnichilik munosabatlarini yanada mustahkamlashga xizmat qiladi. Zero, 

”Biz jahondagi barcha davlatlar, avvalo, yaqin qo’shnilarimiz bo’lgan Turkmaniston, 

Qozoqiston, Qirg’iziston, Tojikiston va boshqa davlatlar bilan yaxshi qo’shnichilik va o’zaro 

do’stlik aloqalarini har tomonlama mustahkamlashni o’zimizning ustuvor vazifamiz, deb 

bilamiz”. Shu bois, o’zining moddiy va ma’naviy madaniyatida qozoq millatiga xos bo’lgan 

asosiy belgilarni saqlangani holda uzoq davrlar mobaynida hududiy-areal xususiyatlar kasb 

etgan Qoraqalpog’iston qozoqlari etnografizmlarini lingvomadaniy aspektda tadqiq etish 

g’oyat muhimligini ko’rsatadi. Janubiy Orolbo’yi qozoqlarining tarixi, etnografiyasi, etnik 

guruhi va tilining o’ziga xosliklarini to’plash va tadqiq etish o’tgan asrning 60-yillaridan 

boshlangan. Bu davrlarda Qozoqiston Fanlar akademiyasi Til va adabiyot institutining ilmiy 

xodimlari A. Qurishjonov, S. Omarbekov, Q. O’miraliyev, O. Naqisbekov, B. Isqaqov, A. 

Maxmutov, N. Junisov, B. Beketovlar maxsus ekspeditsiyaga chiqib, Qoraqalpog’istonda 

yashayotgan qozoqlar tarixi, etnografiyasi, og’zaki adabiyoti va tili bilan bog’liq ko’p 

materiallar to’pladi. 

Mahalliy qozoq, qoraqalpoq xalqlari ola ipga nisbatan ilohiy deb qarab, alohida e’tibor 

qaratishgan. Odamlarning bir-birini ko’rmas bo’lib arazlashini tasvirlab ala jipti kesisti 

deyiladi, ya’ni ola ipdan foydalanish bola ulg’ayganda birovning ola ipidan sakrab o’tmasin, 

xiyonat qilmasin degan niyatni ifodalaydi. Ikkinchidan, dunyoning o’zgarib, kun va tunning 

almashinishini, hayotning oq va qorasi, yaxshilik va yomonlikning almashinib turishini 

bildirgan. Qozoqlarda chaqaloqning dunyoga kelishi va tarbiyasi bilan bog’liq xalqning bir 

necha asrlik tajribasi va qadimiy e’tiqodlarga asoslangan turli dastur va urf-odatlari 

shakllanganligini ko’ramiz. Ularning ko’pchiligi Qoraqalpog’iston qozoqlari tilida mahalliy 

qoraqalpoq, o’zbek tillari ta’sirida ba’zi o’ziga xosliklari bilan ishlatiladi. Qozoq xalqi hayotida 

o’g’ilni uylantirishning eng keng tarqalgan dasturlaridan biri bu - quda tusip, qalin mal berish. 

Qozoqlarda quda tusip ning quyidagi turlari ham bo’lgan. Masalan, ikki o’rtoqning ayollari bir 

paytning o’zida homilador bo’lib qolgan bo’lsa, ”agar sening ayoling qiz tug’ib, mening ayolim 

o’g’il tug’sa, ikkovimiz quda bo’laylik”, - hali dunyoga kelmagan bolalarini bir-biriga atab 

qo’yishadigan bo’lgan. Atab qo’yish O’rta Osiyo xalqlarida uchraydi. Bunday quda tushishni 

qozoq adabiy tilida bel quda deb atashadi. Quda tushishning bunday turi turkman va qirg’iz 

xalqlarida ham bo’lgan. Buni qirg’izlarda bel quda, qoraqalpoqlarda aqlay quda deb 

nomlashadi. Qalin leksemasi etnografik termin sifatida ko’pgina turkiy tillarda qo’llanadi. 

Tatar, qirg’iz va oltoy tillarida ”sep yoki qalin puli” va oltoy tilida ”ma’lum qimmatli narsaga 

to’lov, baho, tovarning bahosi”, chig’atoy tilida ”qalin-nikoh to’yida qudalik uchun 

yuboriladigan pul” ma’nolarida qo’llanilgan. Qozoq xalqining qadim zamonlardan kelayotgan 

dasturlaridan biri bu - yangi tushgan kelinchakning yuzini hech kimga ko’rsatmasdan, yupqa 

mato bilan olib kelish. Kelinchakning yuzini doim o’rab-burkab qo’yish mumkin emas. 

Shuning uchun uning yuzini ochish kerak bo’lgan. Bu dasturni betashar deb atashadi. 

Betasharni aytgan kishiga sovg’a sifatida pul yoki mato berishadi. Bu sovg’ani mahalliy 

qozoqlar aytimal deb nomlashadi. Kelinning yuzini ochish dasturi o’zbeklarda kelin salom, 

qoraqalpoq va qozoq xalqlarida betashar deb ataladi. Turkiy xalqlarning deyarli barchasida 

vafot etgan odamga bag’ishlab qayg’uli qo’shiq sifatida ”yo’qlov” aytilgan. ”Jo’q” so’zi qadimgi 

turkiy tilda qayg’u ma’nosini bildirib, marhumni dafn qilish bilan bog’liq dastur yoki vafot 

qilgan odamga beriladigan osh” ma’nosida qo’llanilgan.  A. N. Kononov qadimgi turkiy tildagi 

yo’q so’zining bir ma’nosi ”qazo, o’lim” ekanligini qayd etgan. Dafn qilish marosimi, asosan, 

o’zining qadimiy ko’rinishlarini saqlab qolgan bo’lsa-da, u islom dini tartiblariga amal qilgan 

holatda o’tkaziladi. Bunday dasturlar juda murakkab bo’lib, uning asosi dastlab animistik 

tushunchalarga borib taqaladi. Marhumning yettisi, qirqi, yili bilan bog’liq va boshqa ko’pgina 

urf-odatlarni o’zida jamlagan. Dafn qilish bilan bog’liq Qoraqalpog’iston qozoqlari tilida 

qo’llaniladigan etnografizmlarning aksariyati din bilan bog’liq bo’lganligi bois arab va fors 

tillaridan kirib kelganligini kuzatamiz. Qoraqalpog’iston qozoqlari etnografizmlari o’zining 

milliyligini saqlagan, mahalliy turkiy xalqlar madaniyati ta’siriga uchragan, shuningdek, o’ziga 

xos xususiyatlari aniqlangan boy meros bo’lib sanaladi. Etnografizmlarni tahlil etish turkiy 

xalqlar tarixi, madaniyati va tilining mushtarakligini, turkiy xalqlarning antroposentrik 

paradigma asosida dunyoni ko’rish, sezish, idrok etishdagi umummilliyligini ham o’zida ifoda 

etadi. Etnografizmlarning ko’pchiligining adabiy tilda ekvivalenti yo’q. Shuning uchun ularni 

adabiy tilda qo’llash mumkin. Demak, etnografik leksika adabiy til taraqqiyotida bitmas-

tuganmas asosiy manba vazifasini bajaradi.  

